
Die Doop word vanoggend bedien aan Wessel, babaseuntjie van Faan en Annarie Oelofse. Baie geluk en baie welkom aan al die familie en vriende. 

Vooraf sang

Lied 191: 1,2,3

Lied 197;1,2; 

Lied 215:1,2,4,5 

Lied 151: 1,2

Ontmoetingsdiens
Intreelied Ps. 42 – 2: 1

Votum

Seën
Loflied Ps. 138 – 2:1,3

Geloofsbelydenis. 
Verootmoedigingsdiens

Wet – fokus op 5 de Gebed

Lees ook Numeri 12 en 1 Petrus 2: 13 – 17

Sing Ps. 99 – 1: 1,5

Vryspraak uit Jesaja 44: 21 – 23

Gebed.
Sakramentbediening

Doopformulier

Bediening van die doop

Sing Ps. 105 – 1: 5.

Woorddiens

Skriflesing: 2 Korintiërs 12: 1 - 10   

Teks: 8 - 10
Woordverkondiging
Antwoorddiens

Gebed
Liefdegawes
Gebed vir BNB – Bybelvertaling
Sing Sb 14 – 2
Wegstuurseën
Amen Sb 13 – 3.

Tema: Wanneer ek swak is dan is Christus in my sterk. 

Van paradys na pyn. Dit was die pad wat Paulus moes loop maar sy troos was: Christus se genade is vir my genoeg! So ook vir ons! By die sterfbed, siekbed, beproewing en worsteling kom slaan Christus se krag tent op in my!

‘
Geliefde brs en srs en kinders
Ons is almal bang vir beproewings, vir seerkry en swaarkrytye in ons lewe. Dit is seker net menslik dat ons bang is want beproewinge, seerkry en swaarkry is nie lekker of maklik nie. Wanneer ons hoor van iemand wat terminaal siek is of van iemand wat ‘n geliefde aan die dood moes afstaan dan krimp ons in mekaar van medelye. Deels omdat mens werklik vanuit ons Christelike liefde jammer is vir iemand wat deur so ‘n diep beproewing moet gaan maar, geliefdes, ons krimp ook in mekaar omdat ons bang is vir die dag wat dit ons gaan tref! 
Lees ‘n mens dan in ons teksgedeelte dat Paulus in vers 10 sê: Ek is bly oor swakhede, beledigings, ontberings, vervolging en moeilikheid” dan wil jy vra: “Paulus, regtig? Is jy bly oor seerkry en swaarkry”? Ek begryp dit nie!  Ek is bang vir seerkry en swaarkry maar Paulus is bly daaroor! Hoe werk dit? 
Geliefdes, die Here wil ons vanmore ‘n heerlike troosvolle perspektief op ons beproewinge, seerkry en swaarkry gee. Die Here openbaar aan ons dat ons nie bang hoef te wees vir hierdie dinge nie want  wanneer ons swak is dan is Christus sterk in ons! Wanneer ons deur beproewing bang gemaak word, wanneer die seerkry en die swaarkry ons onderkry – van alle menslik krag en hoop ontdaan  - dan werk Christus se krag juis sterk in ons! Wanneer ons swak is dan is Christus sterk in ons! 
Brs en srs, die waarheid van hierdie boodskap het ek die afgelope tyd weer met my eie oë aanskou. Hoe die Here kragtig werk in gelowiges in die tye van beproewinge en swaarky! Ek en jy kan hieraan vashou - dit is ons krag en troos – ook vir die dag wanneer die seerkry en die swaarkry ons tref! Dat ons ook kan sê: ek is bly as ek swaarkry – want dan ervaar ek die krag van Christus.
Kom ons kyk hoe die waarheid uit ons teks ontvou: 

Hierdie uitspraak van Paulus moet ons lees teen die agtergrond van sy gesprek met die lidmate van Korinte. Hulle het die egtheid van Paulus se apostelskap bevraagteken want daar was ander valse predikers wat hulle beïndruk het met allerhande wondertekens, met hoogmoedige en hoogdrawende prediking en verhale van sukses. Daarteenoor het Paulus met nederigheid en met ‘n lewe vol beproewinge die evangelie verkondig en daarom het die lidmate geoordeel dat hy nie regtig ‘n ware apostel is nie. 
In reaksie hierop voel Paulus hom teen sy sin verplig om te vertel van die wonderlike dinge wat God aan hom en deur hom gedoen het. Hy vertel dan vir hulle – op tipiese nederige wyse- hoe God iets aan hom gedoen het waarop nie een van hierdie ander predikers kan roem nie. Hy vertel hoe God hom tot in die hemel – Paulus noem dit die paradys – opgeneem het en aan Hom wonderlike dinge geopenbaar het wat hy nie met woorde kan en mag beskryf nie. Maar Paulus sê: omdat so ‘n verhewe openbaring hom hoogmoedig kan maak het die Here ‘n beproewing op sy pad gebring sodat dit hom nederig sou hou. 
Wat hierdie beproewing was, weet ons nie! Paulus noem dit “’n doring in die vlees. ‘n Boodskapper van Satan om my met vuiste te slaan”. Dit was dus ‘n baie ernstige beproewing – waarskynlik – een of ander siekte of fisiese beperking wat Paulus diep beproef het. Hy het dit ervaar asof die Satan hom met vuiste slaan! En daarom het Paulus die Here gesmeek om hierdie beproewing van hom af weg te neem. Net soos ons het Paulus swaar gekry onder hierdie beproewing en hy het gepleit dat God dit wegneem. 
Maar God het hom eenkeer finaal geantwoord: Nee, Paulus ek neem dit nie weg nie – maar Ek dra jou in hierdie beproewing. My genade is vir jou genoeg om die beproewing te kan dra! My krag kom juis tot volle werking wanneer jy swak is. Hoor jy dit? Hoor ons wat sê God hier? 
Geliefdes, God openbaar hier ‘n klomp dinge oor ons beproewinge, seerkry en swaarkry: 

1. Die Here laat beproewinge toe in ons lewe. By al die onbegryplikheid van ellende in hierdie wêreld weet ons dat dit ook deur die Here beheer, beperk en gebruik word. Net soos by Job het die Here hierdie boodskapper van Satan in Paulus se lewe toegelaat. Dit is ons troos: ons is nie uitgelewer aan ellende, beproewinge, seerkry en swaarkry nie – dit is alles in die hand van die Here. 
2. Die Here neem ook nie altyd die beproewing van ons af weg nie. Paulus het volhardende gebid en God het finaal “nee” gesê. Kan u dink wat dit aan Paulus moes doen? Hy wat in die paradys was moet nou die pad van pyn en lyding loop! Hy wat beleef het wat geen ander mens op aarde beleef het nie – is nie gevrywaar van pyn nie – inteendeel – juis hy moet ook die pad van pyn loop. So ook ek en jy!

3. Maar, geliefdes, die Here belowe ons dat sy genade vir ons genoeg sal wees. Hy sal ons dra en ons krag gee! Die Here los ons nooit alleen in ons beproewing nie – soos Hy in Jesaja 43 sê: Wanneer jy deur die water moet gaan dan is Ek by jou, deur die vuur sal die vlamme jou nie brand nie – God se teenwoordigheid en sy genade is ons krag! 

4. Die Here gebruik hierdie beproewinge met ‘n goeie doel in ons lewe. Vir Paulus was dit duidelik: sy beproewing was om hom nederig te hou. So het die Here ook vir elkeen van ons ‘n doel ten goede. Al verstaan ons nie waarheen die Here op pad is net – dan is die doel daarvan tydens ons beproewing  om die krag van Christus in ons beproewinge so kragtig te kan ervaar en daarvan te kan getuig. 

5. Wanneer die beproewing, seerkry en swaarky ons onderkry – wanneer ons besef dat ons hierdie dinge nie uit eie krag kan dra nie – dan word die Here se krag sigbaar in ons lewe. In vers 9 lees ons: My krag (dis nou God se krag) kom juis tot volle werking wanneer ons swak is. Die woord wat hier vir “volle werking” gebruik word kan ook vertaal word met “tot volmaaktheid kom” 
Hoor jy die Here se belofte? Wanneer ek swak is in my beproewing word God se krag volmaak in my – dit kom tot volle ontplooiing – ek sal niks kortkom nie. Brs en srs, is dit nie ‘n wonderlike genade van ons Here nie – dat Hy so in ons werk nie? 
Om hierdie rede sê Paulus: ek roem eerder oor my swakhede as mens – want dan kom staan Christus in die sentrum van my lewe! Dan word Hy verheerlik en gaan dit nie meer om my as mens nie! Dit is ook hoekom Paulus kon sê: Ek is bly oor my beproewinge want dan ervaar ek die wonderlike werking van Christus se krag in my! Dit is dus nie Paulus wat so besondere gelowige was dat Hy so onbegryplike uitspraak maak nie – dit is die onbegryplike krag en genade van Christus in sy pyn wat hom daartoe in staat stel. 
Br en sr, kom ons vra net eers hierdie vraag: Wanneer is ek swak? Wanneer beleef ek die besondere kragtige werking van God in my lewe? 
Dit begin met my redding as mens. Dit begin wanneer ek as sondaar mens besef dat ek myself nie kan red nie. Dat ek as mens, met al my kennis en kundigheid nie die ewige lewe kan bewerk nie. Dat ek besef dat dit alleen Jesus Christus is wat my kan red! Dat Hy juis swakke mense moes word om my van my sondige bestaan te verlos en aan my die ewige lewe as gawe te gee. 

Wie met so ‘n belydenis en oorgawe voor God gaan staan – ‘n oorgawe dat ek niks kan doen nie – hy en sy ontvang deur Christus verlossing en genade!  Want dan is my verlossing uit Christus alleen en niks van my nie. 
Ja, dat ons elkeen word soos hierdie swak en klein babatjie wat ons vanmore gedoop het – dat ek swak en hulpeloos  is en my hoop op God alleen stel. Dan is ek sterk! Paulus sê in hf 13: 3 en 4 ﻿“want al is Hy gekruisig in die swakheid van ’n mens, Hy leef uit die krag van God. En in Hom is ons ook swak, maar saam met Hom sal ons uit die krag van God lewe.” 

Br en sr , ons is swak wanneer ons in ons beproewinge, ons seerkry en swaarkry ons oorgee aan die genade van God. Ja, wanneer die beproewing my platslaan, my wêreld omkeer en alle sekerheid van my wegneem en ek dan alleen aan God vasgryp – dan kom werk Christus kragtig deur sy Gees in my! Dan gee Hy my troos en krag wat geen mens my kan gee nie! ‘n Troos en krag wat ook die vrees vir die dood oorwin en my daardeur dra. 

Ja, ook wanneer die siekte my liggaam afbreek en verwoes of ouderdom my verswak na liggaam en gees en ek maar in geloof alle hoop op God stel – dan werk Christus kragtige geloof in my! Geloof wat alle menslike grense oortref

Of, wanneer ek die dood in die oë moet kyk en weet dit is nou hier – dan werk Christus in my ‘n vrede wat alle verstand te bowe gaan. 
So het Paulus uit ervaring geleer en ek en jy kan daarop reken dat wanneer ek swak is dan word Christus se krag “my beskutting” sê hy vers 9. Die woord wat daar met beskutting vertaal word, beteken letterlik: om tent op te slaan. Luister dan nou weer na die vers: wanneer ek swak is in my beproewing, my seerkry en swaarkry kom slaan Christus se krag oor my tent op. Geliefde br en sr, wat ‘n heerlike troos en sekerheid gee die Here ons nie vanmore nie! Hy dra ons en Hy beskerm ons!
So word beproewing, seerkry en swaarkry ook ‘n gawe van God. ‘n Gawe wat my ‘n totaal ander perspektief op die lewe gee! ‘n Gawe wat ek nerens elders kan vind nie – as net by God in Jesus Christus. 
Geliefdes, ja, ons is bang vir beproewinge, vir seerkry en swaarkry – maar laat ons bangheid ons na God toe dryf! Sodat in ons swakheid – die krag van God tot openbaring kan word! Dan kan ons ook soos Paulus sê: ek is bly oor my beproewing want nou ervaar ek hoe kragtig Christus in my leef!

Amen

